
                                         Júní

Fundarboð til bænda á svæði Búnaðarsambands Vestfjarða.

Aðalfundur Deildar sauðfjárbænda í BSV verður haldinn miðvikudaginn 14. júní n.k. í Heydal í Ísafjarðardjúpi og hefst kl. 20.30.  Gestur fundarins verður Jóhanna Pálmadóttir frá Akri, varaformaður L.S.  Sauðfjárbændur eru hvattir til að mæta.

Aðalfundur Búnaðarsambands Vestfjarða verður haldinn fimmtudaginn 15. júní n.k. í Heydal í Ísafjarðardjúpi og hefst hann kl.: 10.00 árdegis.

Gestir fundarins verða: Formaður BÍ, fulltrúi frá BV, Sigríður Jóhannesdóttir sem flytur erindi um skotveiðihlunnindi og Daði Már Kristófersson sem flytur erindi um samanburð á framleiðslukostnaði sauðfjár- og nautgripaafurða á norðurlöndunum.

Ath: Á fundinum fer fram kosning fulltrúa til Búnaðarþings vegna næsta kjörtímabils
2007 – 2009. Öllum bændum er heimil fundarseta meðan húsrúm leyfir, en aðeins kjörnir fulltrúar hafa málfrelsi, tillögu- og atkvæðisrétt. Fyrirhugað er að fundinum ljúki ekki seinna en um 
kl. 22.00. Óskað er eftir því að þeir sem þurfa á gistingu að halda láti Sigurð Jarlsson vita ekki síðar en 9. júní n.k. Um er að ræða uppbúin rúm í Heydal í boði Búnaðarfélags Reykjafjarðarhrepps.  
Virðingarfyllst, f.h.stjórnar BSV, Árni Brynjólfsson, form.

Skeljasandur

Vorið 2005 sóttu Búnaðarsamtök Vesturlands um stuðning til Framleiðnisjóðs landbúnaðarins til að standa undir kostnaði við að efnagreina skeljasand í fjörum Vesturlands og Vestfjarða. Loforð fékkst frá Framleiðnisjóði um styrk og í framhaldi af því var byrjað að taka sýni s.l. sumar og haust. Tekin voru alls 69 sýni,  þar af 40 sýni á Vesturlandi en 29 á Vestfjörðum. Niðurstöður voru nokkuð breytilegar, jafnvel milli sýna á sama svæði. Niðurstöður eru þó í nokkuð góðu samræmi við eldri mælingar svo sem athugun sem Sigfús Ólafsson gerði og skrifaði um í Fjölriti Bændaskólans á Hvanneyri nr. 26. 1978. Þessi rannsókn sýndi heldur lægri gildi en rannsókn Sigfúsar, það sama á við um eldri efnagreiningar sem til voru frá Vestfjörðum. Í heild má þó telja að um nokkuð gott samræmi sé að ræða en ljóst er að breytileiki getur verið allnokkur,  jafnvel á milli sýna í sömu fjöru. Almennt virðist vera hærra calsíum (kalk) innihald í sandi ofarlega í fjöru en í sjávarmáli en ljóst er þó að þetta getur hæglega breyst á skömmum tíma.  Þá má ganga út frá að því ljósari sem sandur er því meiri líkur eru á að hann sé kalkríkur en á þessu eru þó undantekningar og kom t.d. sandur víða á Vestfjörðum nokkuð á óvart. Fínleiki/grófleiki hefur einnig mikið að segja og hefur mikil áhrif á leysanleika og þar með nýtanleika. Ágætt viðmið er að strá þurrum sandi á hvítt blað og dreifa vel úr honum og reyna að meta hlutfall skelja og dökks sands í sýninu. Því fínni sem  sandurinn er og því lægra hlutfall af dökkum kornum því meiri líkur eru á að um góðan kalksand sé að ræða.  Við skoðun okkar á sýnunum og samanburð við efnagreiningu mátti ljóslega sjá að veruleg fylgni var milli stærðar svartra sandkorna (basaltssands) og kalk %, því stærri svört sandkorn því lægri. Í áðurnefndri skýrslu Sigfúsar kemur hins vegar fram “ að árangur af  kölkun getur verið ágætur þegar notaður er skeljasandur af fjörum ( með 40-60 % kalk). “ Segja má hins vegar að nota þurfi aðeins meira magn en ella og verður því að taka tillit til þess að kostnaður við flutning og dreifingu sandsins verður ívið meiri. Ef flutningur er ekki um mjög langan veg þá borgar það sig. Rétt er að vekja athygli á að mælingar á sandi frá Sementsverksmiðjunni eru óvanalega lágar í þessari rannsókn og helgast það að líkindum af því að um óvanalega grófan sand var að ræða þegar sýnataka fór fram.  

Hvað á svo að kalka mikið? Með niðurstöðum jarðvegssýna undanfarin ár hafa fylgt leiðbeiningar um skammta frá 1-4 tonnum af kalki pr/ha háð sýrustigi og er þá gjarnan gengið út frá um 90 % kalki. Ef tekið er t.d. mið af meðaltalstölum frá Skógarnesi sem er 51% CaCO3 má reikna það þannig að 90/51 gefur 1,76 sem þýðir að það þarf um 1,8 tonn til að ná sömu kalkáhrifum og af 1 tonni af hörpuðum skeljasandi með um 90 % CaCO3.  Ef ráðlagt hefur verið að kalka með allt að 4 tonnum þarf því rúm 7 tonn / ha. til að ná sama árangri með sand sem inniheldur um 51% kalk.   

Í megin atriðum má segja að nota megi meirihluta þess sands sem sýni voru tekin af en flutningsvegalengd skiptir þó þar alltaf nokkru og verður hver og einn að meta það hverju sinni.   Þá er vert að hafa í huga að aðgengi að sumum fjörum er víða þannig að ekki er fært fyrir vörubíla sem gera þá flutninga um lengri veg frekar óhagstæða. 
	Staður 
	Meðaltal  Calsíum carbonat  %
	Lægsta/hæsta  gildi %
	Eldri mælingar

	Sementsverksmiðja
	ca. 72 %
	71-72
	86-90

	Vestri-Reynir Innri Akraneshr.
	75
	58-92
	

	Kjaransstaðir Innri Akraneshr.
	24
	22-45
	

	Ós, vestan Akrafjalls
	19
	14-23
	

	Lambastaðir, Mýrum
	6
	3-12
	

	Straumfjörður, Mýrum
	43,5
	34-50
	

	Akrafjara, Mýrum
	38
	38
	

	Miðhúsafjara, Mýrum
	15
	15
	

	Skógarnes, Löngufjörur Snæf.
	51
	46-59
	

	Hítarnes,  Löngufjörur Snæf.
	22
	12-28
	

	Stakkhamar, Löngufjörur Snæf. 
	50
	36-62
	

	Hof- Hofgarðar, Staðarsveit Snæf.
	47
	40-56
	

	Garðar, Staðarsveit Snæf.
	50
	48-52
	

	Ytri Tunga Staðarssveit Snæf.
	64
	60-67
	

	Breiðavík Snæfellsnes Snæf.
	51
	33-68
	

	Ósakot, Búðavík Snæfellsnes
	44
	39-50 
	

	Seftjörn/Brjánslækur,  Barðastr.
	59
	58-59
	71-88

	Rauðsdalur,  Barðaströnd
	58
	44-72
	42-75

	Hvammur, Barðaströnd
	59
	51-70
	80

	Hagi,  Barðaströnd
	50
	30-60 
	66-72

	Hvalsker,  Patreksfirði
	60
	51-68
	82-86

	Breiðavík, Vestur Barð.
	74
	68-80
	24

	Tungurif,  Örlygshöfn
	61
	59-62
	70-74

	Mýrar, Dýrafirði
	26
	23-27
	28-34

	Holt, Önundarfirði
	56
	51-61
	63-79

	Þórustaðir, Önundarfirði
	47
	45-49
	50-60

	Hjarðardalur,  Önundarfirði
	51
	47-49
	52-53


Nánari efnamælingar má sjá á heimasíðu BV, www.buvest.is. 

Sauðfjársæðingar – Sæðingaskýrslur og brúsar

Nú liggur fyrir árangur af sauðfjársæðingum frá í desember og eru bændur því minntir á að senda niðurstöður um árangur til BV, þ.e. hversu margar ær hafa haldið og upplýsingar um frjósemi (skýrslur úr dagbók sæðingamanns, sæðingar frá báðum sæðingastöðvum). Þeir sem enn liggja á brúsum og glösum sem notaðir voru við sæðingarnar í haust eru beðnir að senda þá sem fyrst til baka til BV.

Orðsending til þátttakenda í Betri bú

Þeir sem ekki hafa enn skilað inn gögnum til rekstrargreiningar eru hvattir til að gera það hið fyrsta. Þau gögn sem um ræðir eru afrit af landbúnaðarframtali ásamt fyrningaskýrslu. Jafnframt eru þeir sem bóka í dkBúbót beðnir að senda inn saldólista. Til að flýta fyrir rekstraráætlunargerðinni væri gott að fá einnig afrit af síðustu greiðsluseðlum allra lána á síðasta ári.

Bændamarkaður BV á Borgfirðingarhátíð

Bændamarkaður BV verður haldinn þann 11. júní n.k. milli kl 13 og 17 á Hvanneyri. Þetta er fyrsti bændamarkaðurinn af þremur sem Búnaðarsamtök Vesturlands standa fyrir í sumar. Stefnan er að hinir markaðirnir verði haldnir laugardagana 8. júlí og 12. ágúst á Hvanneyri. Bændamarkaðir eru ætlaðir þeim sem ala, rækta, tína, baka eða á einhvern hátt framleiða gæðavörur heima á býli. Þarna er kjörið tækifæri fyrir framleiðendur í sveitum landsins að koma með sína gæðavöru og selja milliliðalaust til neytenda.  Framleiðendur á starfssvæði BV sem hafa áhuga á því að taka þátt í slíkum markaði eru hvattir til að hafa samband við Sigríði í síma 437-1215 eða senda tölvupóst á netfangið sjo@bondi.is . Boðið verður upp á fjölbreytt vörurúrval á Bændamarkaði en þennan dag verða einnig á Hvanneyri ýmsar aðrar uppákomur í tengslum við Borgfirðingahátíð. Það verður líf og fjör á Hvanneyri 11. júní milli klukkan 13 og 17 og hvetjum við alla til að mæta og eiga með okkur ánægjulegan dag.

Kýrnar út og forðastauta í kvígurnar!

Það er algengt að frumutala hækki og nyt lækki þegar kýrnar eru settar út að vori. Til að minnka líkur á þessu þarf að halda þeim á fullri gjöf (bæði hey og kjarnfóður) í 4-5 daga og breyta síðan fóðruninni rólega. Reynið líka að velja gott veður (norðlensk þoka væri fín) og notið sólarvörn á spenana fyrstu vikuna.
Nú er tíminn til að setja forðastauta í kvígurnar, áður en þær fara út. Þetta er sérlega mikilvægt ef kálfadauði hefur verið grunsamlega hár. Munið einnig eftir ormalyfi í kvígurnar ef þær fara á beitiland sem var notað síðasta sumar. Veturinn var frekar mildur og líklegt að smit hafi lifað vel.

Árangursríkar sæðingar

Eigi kúasæðingar að ganga vel þarf aðstaða frjótæknis að vera í lagi. Frjótæknar Búnaðarsamtaka Vesturlands sinna mjög stóru svæði, allt frá Reykjavíkursvæðinu til N-Ísafjarðarsýslu. Dagarnir verða oft langir og því skiptir miklu að aðstaðan hjá bændum sé góð. Við hvetjum bændur því til að vera tilbúnir þegar frjótæknirinn kemur og tryggja ákveðna lágmarksaðstöðu:

Í mjólkurhúsi þarf að vera:

· Tilbúið sæðingaspjald og aðstaða til að fylla það út.

· Borð fyrir tösku sæðingamannsins.

· Góð aðstaða til að þvo stígvél.

· Góð aðstaða til að þvo hendur með sápu.

· Handþurrkur.
Aðgengi að kúnum:

· Ef enginn er heima þurfa að liggja fyrir skýr skilaboð um hvar kýrnar eru bundnar ásamt símanúmeri þar sem hægt er að ná í bóndann.

· Sæðingamenn eiga ekki að þurfa að elta kýrnar í lausagöngufjósum.

· Það er erfitt og oft á tíðum hættulegt að sæða kýr sem standa í legubásum. Því fylgir einnig aukin hætta á mistökum sem koma fram í fangprósentu.
Að lokum minnum við á

· Sæðið kvígurnar – það er lykillinn að öflugu kynbótastarfi.

· Ekki ofnota einstök naut – við höfum takmarkaðar birgðir og allir þurfa að eiga möguleika á að nota bestu nautin.

· Notið nautsfeður á bestu kýrnar, reynd naut á vandamálakýr sem þarf að laga og óreynd á rest.
· Ef menn hafa áhuga á að auka litafjölbreytni þá er best að gera það í gegn um val á óreyndum nautum

Torfi Jóhannesson hefur tekið við umsjón með skipulagi kúasæðinga hjá Búnaðarsamtökunum.  Bændur eru hvattir til að hafa samband við hann varðandi þessi málefni.

